
Svarupakhyam Stotram

સ્વરૂપાખ્યસ્તોત્રમ્

(શ્યામારહસ્યે)
કર્પૂરં મધ્યમાન્ત્યસ્વરપરિરહિતં સેન્દુવામાક્ષિયુક્તં
બીજં તે માતરતત્ત્રિપુરહરવધુ ! ત્રિઃ કૃતં યે જપન્તિ ।
તેષાં ગદ્યાનિ પદ્યાનિ ચ મુખકુહરાદુલ્લસન્ત્યેવ વાચઃ
સ્વચ્છન્દં ધ્વાન્તધારાધરરુચિરુચિરે સર્વસિદ્ધિં  ગતાનામ્॥ ૧॥
ઈશાનં સેન્દુવામશ્રવણપરિગતં બીજમન્યત્મહેશિ !

દ્વન્દ્વં તે મન્દચેતા યદિ જપતિ જનો વારમેકં કદાચિત્ ।
જિત્વા વાચામધીશં ધનદભપિ ચિરં મોહયન્નમ્બુજાક્ષી-
વૃન્દં ચન્દ્રાર્દ્ધચૂડે ! પ્રભવતિ હિ મહાઘોરબાલાવતંસે !॥ ૨॥
ઈશો વૈશ્વાનરસ્થઃ શશધરવિલસદ્વામનેત્રેણ યુક્તં
બીજં તે દ્વન્દ્વમન્યદ્વિગલિતચિકુરે ! કાલિકે ! યે જપન્તિ ।
દ્વેષ્ટારં ઘ્નન્તિ તે ચ ત્રિભુવનમપિ તે વશ્યભાવં નયન્તિ
સૃક્બદ્ધન્દ્વાંસ્રધારાપ્રકટિતવદને દક્ષિણે ! કાલિકેઽતિ॥ ૩॥
ઊર્દ્ધં વામે કૃપાણં કરકમલતલે છિન્નમુણ્ડં તથાધઃ
સવ્યે ચાભીર્વરઞ્ચ ત્રિજગદઘહરે ! દક્ષિણે કાલિકે ચ ।
જપ્ત્વૈતન્નામવર્ણં તવ મનુવિભવં ભાવયન્ત્યેતતમ્બ !

તેષામષ્ટૌ કરસ્થાઃ પ્રકટિતવદને સિદ્ધયસ્ત્ર્યમ્બકસ્ય॥ ૪॥
વર્ગાદ્યં વહ્નિયુક્તં વિધુરતિકલિતં તત્ત્રયં કૂર્ચયુગ્મં
લજ્જાયુગ્મઞ્ચ પશ્ચાત્સ્મિતમુખિ ! તથાષ્ઠદ્વયં યોજયિત્વા । (તથધષ્ઠદ્વયં, તથૌષ્ઠદ્વયં ?)
માતર્યે યે જપન્તિ સ્મરહરમહિલે ! ભાવયન્તઃ સ્વરૂપં
તે લક્ષ્મીલાસ્યલીલાકમલદલદૃશઃ કામરૂપા ભવન્તિ॥ ૫॥
પ્રત્યેકં વા ત્રયં વા દ્વયમપિ ચ પરં બીજમત્યન્તગુહ્યં
ત્વન્નામ્ના યોજયિત્વા સકલમપિ સદા ભાવાયન્તો જપન્તિ ।
તેષાં નેત્રારવિન્દે વિહરતિ કમલા વક્તશુભ્રાંશુબિમ્બે

વાગ્દેવી છિન્નમુણ્ડસ્રગતિશયલસત્કણ્ઠિ પીનસ્તનાઢ્યે॥ ૬॥
ગતાસૂનાં બાહુપ્રકરકૃતકાઞ્ચીપરિલસ-
નિતમ્બાં દિગ્વસ્ત્રાં ત્રિભુવનવિધાત્રીં  ત્રિનયનામ્ ।
શ્મશાનસ્થે તલ્પે શવહૃદિ મહાકાલસુરત-
પ્રસક્તાં ત્વાં ધ્યાયન્ જનનિ ! જડચેતા અપિ કવિઃ॥ ૭॥
શિવાભિર્ઘોરાભિઃ શવનિવહમુણ્ડાસ્થિનિકરૈઃ
પરં સઙ્કીર્ણાયાં પ્રકટિતચિતાયાં હરવધૂમ્ ।
પ્રવિષ્ટાં સન્તુષ્ટામુપરિ સુરતે નાતિયુવતીં
સદા ત્વાં ધ્યાયન્તિ ક્વચિદપિ ન તેષાં પરિભવઃ॥ ૮॥
વદામસ્તે કિંવા   જનનિ ! વયમુચ્ચૈર્જડધિયો
ન ધાતા નાપીશો હરિરપિ ન તે વેત્તિ પરમમ્ ।
તથાપિ ત્વદ્ભક્તિર્મુખરયતિ ચાસ્માકમપિ તે
તદેતત્ ક્ષન્તવ્યં ન ખલુ પશુબોધઃ સમુચિતઃ॥ ૯॥
સમન્તાદાપીનસ્તનજઘનધૃદ્યૌવનવતી-
રતાશક્તો નક્તં યદિ જપતિ ભક્તસ્તવ મનુમ્ ।
વિવાસાસ્ત્વાં ધ્યાયન્ ગલિતચિકુરસ્તસ્ય વશગાઃ
સમસ્તાઃ સિદ્ધૌઘાઃ ભુવિ ચિરતરં જીવતિ કવિઃ॥ ૧૦॥
સમાઃ સુસ્થીભૂતાં જપતિ વિપરીતાં યદિ સદા
વિચિન્ત્ય ત્વાં ધ્યાયન્નતિશયમહાકાલસુરતામ્ ।
તદા તસ્ય ક્ષોણીતલવિહરમાણસ્ય વિદુષઃ
કરામ્ભોજે વશ્યાઃ સ્મરહરવધુ ! મહાસિદ્ધિનિવહાઃ॥ ૧૧॥
પ્રસૂતે સંસારં જનનિ ! જગતીં  પાલયતિ ચ
સમસ્તં ક્ષિત્યાદિ પ્રલયસમયે સંહરતિ ચ ।
અતસ્ત્વં ધાતાપિ ત્રિભુવનપતિઃ શ્રીપતિરપિ
મહેશોઽપિ પ્રાયઃ સકલમપિ કિં  સ્તૌમિ ભવતીમ્॥ ૧૨॥
અનેકે સેવન્તે ભવદધિકગીર્વાણનિવહાન્
વિમૂઢારતે માતઃ ! કિમપિ ન હિ જાનન્તિ પરમમ્ ।
સમારાધ્યામાદ્યાં હરિહરવિરિઞ્ચયાદિવિબુધૈઃ
પ્રપન્નોઽસ્મિ સ્વૈરં રતિરસમહાનન્દનિરતામ્॥ ૧૩॥

ધરિત્રીકીલાલં શુચિરપિ સમીરોઽપિ ગગનં
ત્વમેકા કલ્યાણી ગિરિશરમણી કાલિ ! સકલા ।
સ્તુતિઃ કા તે માતસ્તવ કરુણ્યા મામગતિકં
પ્રસન્ના ત્વં ભૂયાઃ ભવમનુ ન ભૂયાન્મમ જનુઃ॥ ૧૪॥
શ્મશાનસ્થઃ સુસ્થો ગલિતચિકુરો દિક્પટધરઃ
સહસ્રં ત્વર્કાણાં નિજગલિતવીર્ય્યેણ કુસુમમ્ ।
જપંસ્તત્પ્રત્યેકં મનુમપિ તવ ધ્યાનનિરતો
મહાકાલિ ! સ્વૈરં સ ભવતિ ધરિત્રીપરિવૃઢઃ॥ ૧૫॥
ગૃહે સમ્માર્જન્યા પરિગલિતબીજં હિ કુસુમં
સુમધ્યાહ્ને નિત્યં વિરચયતિ ચિતાયાં કુજદિને ।
સમુચ્ચાર્ય્ય પ્રેમ્ણા મનુમપિં  સકૃત્ કાલિ ! સતતં
ગજારૂઢો યાતિ ક્ષિતિપરિવૃઢઃ સત્કવિવરઃ॥ ૧૬॥
સ્વપુષ્પૈરાકીર્ણં કુસુમધનુષો મન્દિરમહો
પુરો ધ્યાયન્ ધ્યાયન્ યદિ જપતિ માતસ્તવ મનુમ્ ।
સ ગન્ધર્વશ્રેણીપતિરિવ કવિત્વામૃતનદી-
નદીનઃ પર્ય્યન્તે પરમદલીનઃ પ્રભવતિ॥ ૧૭॥
ત્રિપઞ્ચારે પીઠે શવશિવહૃદિ સ્મેરવદનાં
મહાકાલેનોચ્ચૈર્મદનરસલાવણ્યનિરતામ્ ।
સમાસક્તો નક્તં સ્વયમપિ રતાનન્દનિરતો
નરો યો ધ્યાયેત્ ત્વાં ભવજનનિ ! સસ્યાત્ સ્મરહરઃ॥ ૧૮॥
મ લોમાસ્થિ સ્વૈરં પલલમપિ માર્જારમપિ તે
પરં ચૌષ્ટ્રં મૈષં નરમહિષયોશ્છગમપિ વા ।
બલિં  તે પૂજાયા મયિ વિરલવક્ત્રે વિતરતાં
સતાં સિદ્ધિઃ સર્વા પ્રતિપદમપૂર્વા પ્રભવતિ॥ ૧૯॥
વશીમન્ત્રં લક્ષં પ્રજપતિ હવિષ્યાશનરતો
દિવા માતર્યુષ્મચ્ચરણયુગલધ્યાનનિરતઃ ।
પરં નક્તં નગ્નો નિધુવનવિનોદેન ચ મનું
જપેલ્લક્ષં સ સ્યાત્ સ્મરહરસદૃક્ષઃ ક્ષિતિતલે॥ ૨૦॥
ઇદં સ્તોત્રં માતસ્તવ મનુસમુદ્ધારણજનુઃ
સ્વરૂપાખ્યં પાદામ્બુજયુગલપૂજાવિધિયુતમ્ ।

નિશાર્દ્ધં વા પૂજાસમયમધિ વા યસ્તુ પઠતિ
પ્રલાપસ્તસ્યાપિ પ્રસરતિ કવિત્વામૃતરસઃ॥ ૨૧॥
કુરઙ્ગાક્ષીવૃન્દં  તમનુસરતિ પ્રેમતરલં
વશસ્તસ્ય ક્ષૌણીપતિરપિ કુવેરપ્રતિનિધિઃ ।
રિપુકારાગારં કલયતિ ચ તં કેલિકલયા
ચિરં જીવન્મુક્તઃ પ્રભવતિ સ ભક્તઃ પ્રતિજનુઃ॥ ૨૨॥
ઇતિ શ્યામારહસ્યે મહાકાલવિરચિતં સ્વરૂપાખ્યં સ્તોત્રં સમ્પૂર્ણમ્ ।
-॥ શ્યામારહસ્યમ્ । ચતુર્થઃ પરિચ્છેદઃ॥

- .. shyAmArahasyam . chaturthaH parichChedaH ..

Encoded and proofread by Ruma Dewan

Svarupakhyam Stotram

pdf was typeset on March 19, 2025

Please send corrections to sanskrit@cheerful.com

4 sanskritdocuments.org


	Document Information
	Document Text
	Document Credits

